
Abstrákta

Dát teaksta gieđahallá sámegielaid gáiddusoahpahusa pilohttaprošeavtta ja suokkar-
dallá, makkár lea buorre gáiddusoahpahusbiras. Teavsttas čálli guovttos reflektereba 
gáiddusoahpahusa golmma iešguđet oaidninčiegas pilohttaprošeavtta oahpaheddjiid ja 
prošeaktabargiid vásáhusaid vuođul: 1) mo hukset psyhkalaš oadjebasvuođa, 2) mo ol-
lašuhttit doaimmalaš gáiddusoahpahusa ja 3) mo heivehit heterogena oahpahusjoavk- 
kuid oahpahusa. Pilohttaprošeavtta bargiid vásáhusat čujuhit, ahte oadjebasvuođa 
duddjojit máhttu geavahit teknihkalaš rusttegiid ja birrasiid, gulahallan ja áddehallan. 
Doaimmalašvuohta fas ollašuvvá buoremus lági mielde nu, ahte oahppodiibmu juhk-
kojuvvo 5–10 minuhta doaimmaide, main oassi sisttisdoallá lihkadeami. Heterogena 
oahpahusjoavkkuid oahpaheamis fas ávkkástallat temáoahpahusain ja bargobihtáid 
heivehemiin.

Čoavddasánit:
sámegielaid gáiddusoahpahus, buorre oahpahusbiras gáiddusoahpahusas, psyhkalaš 
oadjebasvuohta, doaimmalaš oahpahus, heiveheapmi oahpahusas

Gáiddusoahpahus ja digitála oahpponeavvut 
dihkkádit ođđa bálgáid sámegielaid ja sámi 
kultuvrra oahppamii

Arla Magga & Hanna Helander
Sámegielaid gáiddusoahpahusa pilohttaprošeakta

Láidehus 

Gáiddusoahpahus ja oppalohkái oahpahus-
teknologiijain ávkkástallan eai leat mat-
ge ođđa áššit: Suomas gáiddusoahpahusa 
rievssatlávkkit leat váldojuvvon juo olles 
100 jagi dassái go Čuvgehusdoaimmasear-
vi álggahii nu gohčoduvvon reiveoahpa-
haga (OPH 2020). Maiddái teknologiijain 
ávkkástallan ja dan ovddideapmi leat gu-
lul boahtán sámegielaid oahpahusfálaldah-
kii badjelaš guoktelogi dassái, go ealjáris 
sámegiela oahpaheaddjit ja ovdamearkka 
dihte ámmátoahppolágádus Sámi oahpa-
husguovddáš ovddidišgohte neahttaoah-
pahusa. Dál Sámi oahpahusguovddáža 
Virtuálaskuvla fállá sámegielaid (anáraš-, 
nuortalaš- ja davvisámegiela) ja sámi kul-
tuvrra oahpuid oalát gáiddusin nuoraide ja 
rávesolbmuide miehtá Suoma. (Rasmus & 
Pautamo 2011.)

Gáiddusoahpahusa dárbbut leat maŋimuš 
jagiid áigge liikká rievdan ja sakka las-
sánan: dálá dieđuid mielde juo badjelaš 
70 % vuollel 18-jahkásaš sámemánáin ja 
-nuorain ásset sámiid ruovttuguovllu olg-
gobealde (Sámediggi & Väestörekisteri-
keskus 2019). Sámiid čoahkkebáikkit, nu 
mo Roavvenjárgga, Oulu ja Helssega gá-
vpogat, leat 1980-logu rájes fállagoahtán 
ohppiidasaset davvisámegiela oahpahusa, 
muhto ovdamearkka dihte hui áitatvuloš 
anáraš- ja nuortalašgiela oahpahus ii leat 
leamašan bissovaš fálaldat, iige daid oah-
pahusa ovddideapmi leat gullan mange 
doaibmi ovddasvástádussan (Sámediggi 
2009). Dáid sivaid dihte sámegielaid oah-
pahusdárbu lea dovdon vuosttažin oahpa-
husa fállamis ja nubbin mánáide ja nuo-
raide vuogas oahpahusvugiid ja sisdoaluid 
ovddideamis.

Sámegielaid gáiddusoahpahusa pilohtta-
prošeakta badjánii vánhemiid hálus ja ak-
tiivvalašvuođa ánssus: máŋga jagi vánhe-
mat sámiid ruovttuguovllu olggobealde 
válde fuolas oktavuođa Sámedikki skuv- 
len- ja oahppomateriáladoaimmahahkii ja 
gáibidedje sámegielaid oahpahusa mánái-

dasaset. Jagi 2018 Ohcejoga gielda, ovt-
tasbarggus Sámedikkiin, oaččui oahpa-
hus- ja kulturministeriijas ruhtadeami 
pilohttaprošektii, mii fállá sámegielaid 
gáiddusoahpahusa guokte vahkkodiimmu 
vuođđooahpahusa ohppiide ja logahaga 
studeanttaide. Dán oahpahusa stáhtus lea 
vuođđooahpahusa ja logahatskuvlejumi 
dievasmahtti sámegielaid oahpahus. 

Prošeavtta ohppiidlohku lea lassánan jah-
kásaččat: vuosttaš lohkanjagi sámegielaid 
gáiddusoahpahusas álggahedje sullii 50 
oahppi, go fas lohkanjagi 2022–2023 ohp-
piidlohku lea sullii olles 150. Oahpaheadd-
jit leat oktiibuot gávccis; sis viđas barget 
davvisámegiela oahpaheaddjin, guovt-
tis anárašgiela ja guovttis fas nuortalaš-
giela oahpaheaddjin. Golmmas barget ol-
lesáigásaš oahpaheaddjin. Dát mearkkaša 
dan, ahte sidjiide gullet oahpaheami las-
sin oahpahusa plánendiimmut, ng. okta-
sašplánenáigi, čoahkkimiidda oassálastin 
ja earret eará ávvubeivviid plánen. Eará 
oahpaheaddjit barget diibmooahpahead- 
djin. Oahpaheddjiid lassin guovttis, proše-
aktahoavda (Ohcejoga gielda) ja proše-
aktakoordináhtor (Sámediggi), bargaba 
hálddahusas. Hálddahusbargi guovttos 
fuolaheaba prošeavtta geavatlaš ordnemis, 
gulahallamis, raporteremis ja ráđđádalla-
mis gielddaiguin.

Prošeavtta ulbmilin lea lágidit sámegiela 
gáiddusoahpahusa nu máŋgga sámeoahp-
pái go vejolaš sámiid ruovttuguovllu olg-
gobealde. Vai dát ulbmil ollašuvvá, de 
prošeakta hukse gáiddusoahpahussii vuo-
gas doaibmanmálle, mas dat seammás 
ovddida sihke gáiddusoahpahusa teknih-
kalaš, pedagogalaš ja didaktihkalaš čovdo-
siid. Oahppodiimmut lágiduvvojit synkro-
nalaš oahpahussan, nu ahte oahpaheaddjit 
ja oahppit servet oahppodiibmui seamma 
áigge, muhto iešguđege guovlluin. Prošeak- 
ta maiddái guorrá ja čujuha ruhtadan- ja 
láhkanuppástusdárbbuid, daningo prošeavt- 
ta váldoulbmilin lea, ahte sámegielaid 
gáiddusoahpahus šattalii bissovaš fálal-
dahkan sámemánáide ja -nuoraide sámiid 
ruovttuguovllu olggobealde. 

Vaikko stuorimus láhka- ja ruhtadančuolm-
mat leat ain čoavddekeahttá, vai gáid-
dusoahpahus šattalii bissovaš fálaldahkan, 
de gáiddusoahpahusprošeavttas geahča-
dit ovddosguvlui. Hástalusat ja čoavd-
dusevttohusat leat čállojuvvon jagi 2021 
sámegielat ja sámegiela oahpahusa ovd-
didanbargojoavkku loahpparaportii (OKM 
2021). Vai oahpahus fátmmasta juohke 
oahppi buoremus lági mielde, de lea dár-
bu guorahallat ja iskkadit teknologalaš 
čovdosiid ja digitála oahppomateriálaid. 
Oahpahusa dáfus guovddáš hástalusat leat 
gáiddusoahpahusa láhčin nu buorrin, ahte 
oahppit dovdet oadjebasvuođa, movtta 
ja oktiigullevašvuođa iežaset oahpahus-
joavkkuin ja nuppiiguin sámemánáiguin. 
Eará hástalusat leat digitála oahppomate-
riálaid vátnivuohta ja ohppiid giellamáhtu 
girjáivuohta. 

Dán teavsttas moai reflekterejetne pilohtta-
prošeavtta oahpaheddjiid ja prošeaktabar-
giid vásáhusaid kritihkalaččat dekoloniála 
vuoiŋŋas (gč. Smith 1999) ja árvvoštal-
le, makkár lea buorre gáiddusoahpahus-
biras. Moai suokkardalle gáiddusoahpa-
husa golmma iešguđet oaidninčiegas 1) 
mo hukset psyhkalaš oadjebasvuođa, 2) 
mo ollašuhttit doaimmalaš gáiddusoahpa-
husa ja 3) mo heivehit heterogena oahpa-
husjoavkkuid oahpahusa. Sámemánáid ja 

-nuoraid vuođđovuoigatvuohta lea oahppat 
iežaset giela, ja nuba gáiddusoahpahus ja 
digitála oahppomateriálat galget dihkkádit 
ain ođđa bálgáid sámegielaid ja sámi kul-
tuvrra ealáskahttimii.

Oadjebasvuođa huksen 
gáiddusoahpahusas

Okta bealli, man oahpaheaddjit leat smieh-
tadan maŋimus áiggiid, lea oadjebasvuođa 
dovdu, mii lea seamma dehálaš sihke la-
gaš- ja gáiddusoahpahusas. Vuođđooahpa-
huslága mielde oahppis lea vuoigatvuohta 
dorvvolaš oahppanbirrasii, mii mearkkaša 
fysalaš dorvvolašvuođa lassin maiddái psyh- 

kalaš, sosiála ja pedagogalaš oadjebas-
vuođa (Vuođđooahpahusláhka 628/1998). 
Fysalaš dorvvolašvuohta sisttisdoallá ear-
ret eará teknihkalaš rusttegiid doaibmama 
ja buori ergonomiija. Dáid fuolaha oahp-
pi skuvla, gos oahppi čohkohallá ja vuos-
táiváldá gáiddusoahpahusa. (OPH 2022.) 
Muhto naba dorvvolašvuođa psyhkalaš 
bealit, mat gullet gáiddusoahpaheaddji 
ovddasvástádussan? 

Psyhkalaš ja sosiála oadjebasvuođa duddjo 
dovdu das, ahte oahppi gulahallá ja ád-
dehallá. Oadjebas dilis oahppi duostá ja 
oažžu saji addit máhcahaga, bivdit veah-
ki ja ságastit earáiguin luhtolaččat (OPH 
2022). Gáiddusoahpahusas oahpaheaddjit 
bidjet erenomáš olu áiggi dasa, ahte bor-
gemánus oahpahusa álggedettiin oahppit 
vuos oahpásnuvvet guhtet guimmiideaset-
guin. Dán lassin oahpaheaddjit gulul váld-
dahallet, mo oahppanbiras doaibmá: gok-
ko oahppi sáhttá rahpat iežas mikrofovnna, 
gokko fas kámera, gokko son fas sáhttá 
loktet gieđa dahje sáddet earáide modjego-
va oktasaš čálašanlođái. Teknihkalaš hás-
talusaid dát vuohki ii dieđusge oalát jávk-
kat, muhto vánttasnuhttá erenomážit unnit 
mánáid neahttabirrasii, mii álggus soaitá 
leat muhtumiidda menddo gelddolaš. Op-
palohkái mánát ja nuorat leat teknihka-
laččat hui vánttat ja hárjánan iešguđegelá-
gan rusttegiidda!

Iežas ovdanbuktin lea dehálaš erenomážit 
unnit ohppiide ja dat lasiha sin vásáhusa 
aktiiva doaibmivuođas oahpahusas (Lon-
ka 2015, 96). Danin oahpaheaddjit láhčet 
oahppodiimmuid álggus saji dasa, ahte 
juohkehaš beassá muitalit doaimmai-
dis ja áigumušaidis birra. Dávjá oahpa- 
headdjit maid jerret, maid oahppit muitet 
ovddit oahppodiimmus. Vehážiid mielde 
ujumus oahppitnai servet mielde oktasaš 
oahpásnuvvamii. Muhtumin manná olles 
jahkebealli dasa, ahte oahppi rahpá káme-
ra dahje mikrofovnna. Okta vuohki lea bi-
vdit ohppiid lasihit čálašanlođái gova, mii 
muitala sin veaju, movtta dahje dovdduid 
dan beaivve ja dan dilis. Muhtumin oah-
paheaddjit geavahit ságastallama veahkkin 

digitála jorri dahje nummárkoarttaid, main 
leat iešguđegelágan gažaldagat. Oahppit 
besset vuoruid mielde jearrat ja vástidit 
jorri dahje koarttaid gažaldagaide. Nup-
piide lea álkit vástidit gárvves gažaldahkii, 
man doarju visuálavuohta, go fas nuppiide 
lea hui lunddolaš máinnastit iežaset feará-
niid birra rahpasit. 

Rutiinnain ja čielga struktuvrrain lea 
stuorra mearkkašupmi sihke sosiála ja pe-
dagogalaš oadjebasvuođa huksemis (OPH 
2022). Dalle oahppi diehtá, mii sus vur-
dojuvvo, mo ja gos son bargá bargobih-
táid ja mo oahppodiibmu ovdána. Okta 
čoavddus dása lea digitála oahpahanbi-
ras, Classroomscreen, mas oahpaheaddji 
sáhttá spoahkkalit stuorra diimmu čáje-
hit oahppodiimmu jođu dahje áigemea-
ri bargobihtáid máhcaheapmái. Dábálut 
vuohki lea láidet oahppodiimmu sisdol-
lui ovdamearkka dihte Word- dahje Power 
Point -hámis. Olahahttivuođa dihte oahpa-
husa lea juohke dáfus dehálaš láidet sihke 
njálmmálaččat ja čálalaččat dakkár hámis, 
man leat joavkkus ovttasráđiid soahpan ja 
oahpahallan. Oahppodiimmu loahpahusas 
seahtá leat maid sullasaš struktuvra juohke 
háve. Loahpahit heive ovdamearkka dih-
te oktasaš spealuin dahje ságastallamiin. 
Dát lea vuogas maiddái dakkár oahpahus-
joavkkuin, main ohppiid giellamáhttu lea 
girjái ja bargobihtát eai leat buohkain jus-
ta seammát. 

Rutiinnat dorjot dán lassin giellalávgun-
metoda geavaheami dakkár oahpahusjoa-
vkkuiguin, main sámegiella ii leat eatni-
giella (Harju-Luukkainen 2007, 133–135). 
Giellalávgunmetodas seamma dadjanvuo-
git ja doahpagat geardduhuvvojit sáme-
gillii oahppodiimmus nubbái. Dábálaččat 
leat dearvvaheamit ja ovdamearkka dihte 
gohččunhámit “čále”, “bargga” ja “mui-
tal”. Vehážiid mielde sámegiela huksen-
birccut čoggojit, ja oahppit sáhttet searvat 
eanet ahte eanet árgabeaivválaš ságastal-
lamii maiddái sámegillii. Oadjebasvuođa 
iešguđege bealit bibmet nubbi nuppi ja 
láhčet buori dilálašvuođa oahppamii.

Ii dušše huhttát dihtorguoras
Dán prošeavttas leat vásihan, ahte dihtor-
guoras huhttán ja ovtta seamma áššiin bar-
gan ii movttiidahte ohppiid, lagamustá vái-
bada ja dolkada sin. Vai sii nagodit vuodjut 
oahppodiimmu sisdollui olles 45 minuhta, 
de oahppodiimmu gánneha juohkit ieš-
guđege osiide ja aktiviserendoaimmaide, 
nu gohčoduvvon mikrobottuide. Máŋgga 
dutkamušas lea gávnnahuvvon, ahte olm-
moš nagoda vuodjut ovtta bargui guhki-
mustá 20 minuhta (Huotilainen 2019, 70). 
Oahpaheaddjit leat goittotge fuomášan, 
ahte unna mánáid gáiddusoahpahusas 
5–10 minuhta doaimmat leat masá vuohk-
kaseappot. Doaimmalaš bargobihtáid sáht-
tá maid jurddahit muhtinlágan gaskabiht-
tán, main oahppit ožžot hervvošit friija. 

Lihkadeapmi veahkeha oahppi vuodjut 
áššiide ja lasiha su oahppama ilu. Stoah-
kan, lávlun ja speallan leat unna mánnái 
heivvolaš ja beaktilis vuogit oahppat giela. 
(Huotilainen 2019, 83, 244.) Ovddit logus 
namuhuvvon digitála jorri lea buorre vuoh-
ki hukset doaimmalaš álggahusa oahp-
podiibmui dahje lahkonit oahppodiimmu 
fáttá doaimmalaš oaidninčiegas. Ovda-
mearkka dihte, jos oahppodiimmu fáddán 
lea ruoktu ja ruovttu barggut, de jorriin 
sáhttá geardduhit dáid bargguid. Jos jorri 
čájeha čorgema, de dalle buohkat mahkáš 
čorgejit veháš áigge. Ja de jorri vuohon jo-
rahuvvo. Doaimmalaš bargobihtáid sáhttá 
heivehit measta masa beare. Erenomážit 
unnit ohppiiguin, geaidda sámegiella lea 
nu gohčoduvvon nubbi giella dahje vieris-
giella, lea vuogas hárjehallat ivnniid dah-
je hámiid. Gáiddusoahpaheaddji sáhttá biv- 
dit juohkehačča viežžalit dávvira, mii lea 
ovdamearkka dihte fiskat, jorbbas dahje 
muđuid oahppi miela miel duhkoras. 

Sámegielaid gáiddusoahpahusprošeakta lei 
jagiid 2020–2022 mielde Mánáid sátnevál-
di ja doaibmivuohta (ADVOST) -dutkan-
prošeavttas, mas guorahalle 6–7-jahkásaš 
mánáid sámegiela gáiddusoahpahusa. Dut-
kanprošeavtta áigge guđege sámegiela oah-
paheaddjit plánejedje oahpahangeahččale-

miid, maid fáddán ledje árbevirolaš 
máinnasteapmi, stoahkan ja luondu (He-
lander & Keskitalo et al. 2022; Helander, 
Pieski & Keskitalo 2022; Helander & Ai-
kio et al. 2022). Máinnastangeahččaleamis 
oahpaheaddji oahpahii máidnasa guovd- 
dáš sániid ovdalgihtii stohkosiiguin ja 
spealuiguin. Máinnasteami maŋŋel stohk-
kojuvvui vel Aa´ččiǩ-stoagus, mii lea 
nuortalaškultuvrii heivehuvvon veršuvdna 
speajalstohkosis. Aa´ččiǩ (Háhcešeatni) 
lea nuortalaš árbevierus noaiddilágan orut, 
mii máhttá noaiddástallat ja váldit ieš-
guđege hámiid. Stohkosa ulbmil lei bok-
talit beroštumi muitalanárbevieru oruhii 
ja seammás addit ohppiide vejolašvuođa 
stoahkat ja lihkadit. 

Dutkanprošeavttas gáiddusoahpaheaddjit 
baste čehpet heivehit doaimmalašvuođa 
maiddái stoahkama ja luonddu fáttáin. 
Stoahkama fáddá gieđahalai gávppašeami. 
Oahpaheaddji válljii dávviriid ja mearridii 
daidda hattiid. Oahppodiimmus oahppit 
buvttehedje govahallon gávpái oastit dáid 
dávviriid. Oasttedettiin sii hárjehalle num-
máriid ja ráđđádallama das, maid iešguh-
tenai oastá. Muhtumin oahppit sávve, ahte 
sii oaččole vuovdalit iežaset dávviriid gávp- 
pis. Ja nu buohkat jođihedje dávviriid. 
Nuppi fáttás, luonddus, oahpaheaddji fas 
ráhkadii digitála bingospealu Bingo Ba 
ker-oahppanbirrasii. Oahpahangeahččaeap- 
mi ovdánii nu, ahte oahpaheaddji lei vál-
ljen bingolávdái šattuid, elliid ja ivnniid. 
Ohppiid bargun lei oahppodiimmu áig-
ge, ja muhtumin maiddái ruoktobargun, 
coahkkalit gova lasttas, rásis dahje áššis, 
mii lei vaikkoba ruoksat. 

Heterogena 
oahpahusjoavkkuid oahpahus

Prošeavttas leat fuomášan, ahte ohppiid 
giellamáhttu lea girjái: sámegiella sáhttá 
leat oahppi eatnigiella, nu gohčoduvvon 
nubbi giella, mas oahppi beassá viiddidit 
sátneriggodagas ja gielalaš struktuvrraid, 

dahje vierisgiella, mas oahppi sámegie-
la oahppanbálggis lea álgomuttus. Vaik-
ko gáiddusoahpahusprošeakta sikte dasa, 
ahte juohke oahpahusjoavkkus oahppit 
leat sullii seamma ahkásaččat ja sin gie-
lalaš máhttindássi lea seamma, de loahpa 
loahpas skuvllaid diibmoplánat meroštal-
let hui guhkás dan, goas ohppiide lea ve-
jolaš oassálastit sámegiela oahppodiib-
mui. Dievasmahtti oahpahus lea maiddái 
liigeoahpahus, man dihte dát oahppodiim-
mut sajáiduhttojit skuvlabeaivvi lohppii. 

Eatnigielagiid leat bastán sajáidahttit oal-
le guhkás iežaset oahpahusjoavkkuide, 
ja daid oahpahusgiellan lea sámegiella. 
Muđui oahpahusjoavkkuide lea mihtilmas 
dat, ahte oahppit studerejit 2–3 iešguđet 
jahkeluohkás ja sámegiela nubbin dah-
je vierisgiellan. Lagašoahpahusas dákkár 
oahpahus gohčoduvvo masttalmasluohk-
káoahpahussan, mas oahpaheaddji oahpa-
ha seamma oahppodiimmus iešguđet sá-
megiela oahppomeari ja luohkkádási. Vai  
oahpaheaddji plánenbargu ii šatta badjel-
meare lossadin, ja oahppit ožžot sihkka-
rit iežaset agi ja máhttindási miel oahpa-
husa, berre oahpahusa sisdoaluid ja vugiid 
ovddidit.

Gáiddusoahpaheaddjit leat čoavdigoahtán 
heterogena oahpahusjoavkkuid oahpahusa 
temáoahpahusain ja oahpahusa heivehe-
miin. Temábargan lea pedagogalaš meto-
da, mas bargat sisdoalloollislašvuođaiguin 
guhkit áigge ja man sisdoalut ja ulbmilat 
vuođđuduvvet oahppoplánii. Temáoah-
pahusas ávkkástallat oahpahusvugiiguin, 
maid guovddážis lea oahppi ja dat, ahte 
oahppi beassá geavahit giela aktiivva-
laččat. (Bergroth 2015, 70–71.) Temáoah-
pahusas oahpahusa sisdoalut ovdánit ov-
damearkka dihte sámi jagiáiggiid, dehálaš 
mearkabeivviid ja dáhpáhusaid mielde. 
Juohke temá mielde oahpahusas deattuhuv- 
vojit temái gullevaš sánit, mat seammás 
láidejit sápmelaš kultuvrii ja eallinoid-
nui. Dábálaš temát leat árbevirolaš ealá-
husat, nu mo guolásteapmi ja dan iešguđe-
ge hámit, bohccuiguin bargan, duodji ja 
ávnnasteapmi, bivdin ja murjen. Dehálaš 

dáhpáhusat leat ovdamearkka dihte sámi 
álbmotbeaivi, beassážat, festiválat, girko-
beaivvit dahje eará diekkárat. 

Temáoahpahusa buorrin beallin lea, ahte 
oahppodiimmuid fáddá lea juohke oahpa-
husjovkui seamma, iige oahpaheaddji dár-
bbaš sierra plánet dan juohke oahppodiib-
mui ja iešguđege oahpahusjovkui. Temát 
sáhttet maiddái bistit guhkit áigge, ja dat 
ovdánit lunddolaččat jagi doaimmaid 
mielde. Temáoahpahusas lea vejolaš vel 
geavahit oahpahusmetodan joavkobarg-
guid ja ovdanbuktimiid. Temáoahpahus 
gáibida oahpaheaddjis sihke oahpahusa 
válmmaštallama muhto maiddái kontrol-
las luohpama, jos oahppit ožžot válljet 
oahpahusa sisdoaluid muhtin muddui ieža. 
Gáiddusoahpahusprošeavttas lea leamašan 
skábmamánu oktasaš fáddán digitála juov- 
lakaleandar, man guđege giela oahppit 
ráhkadit ovttas. Oahpahusjoavkkut ráh-
kadit ovttas juovlakaleandara luŋkkáide 
ovdamearkka dihte Wordwall-spealuid, 
sárgosiid, govaid ja divttaid. Daid besset 
geahčadit maiddái vánhemat. 

Sámegielaid gáiddusoahpahusas oahpa-
heami vugiid ja sisdoaluid ferte heivehit 
dadjat juo juohke oahppodiimmus. Dát die- 
đusge gullá oahpaheaddji ámmátdáidui ja 
bargui. Heiveheapmi mearkkaša dan, ahte 
oahpaheaddji váldá ohppiidis vuhtii ovttas-
kas olmmožin ja pláne oahpahusa doarjut 
ohppiidis oahppama, motivašuvnna ja ieš-
dovddu (Siiskonen, Lerkkanen & Savolai-
nen 2019, 79). Dán čavčča oahpaheaddjit 
leat válljen oahppojagi oktasaš fáddán ruovt- 
tu ja birrasa. Ruoktosániid oahpahallama 
sáhttá álggahit oahppi iežas lanjas. Oahpa-
headdji láide ohppiid fáddái ovdamearkka 
dihte nu ahte son bivdá sin dutkat ja sá-
gastit, mat ja guđelágan dávvirat iežas lan-
jas gávdnojit dahje maid iešguhtenai bargá 
doppe. Oahppit sáhttet govvet telefovn-
naiguin sidjiide alcceset dehálaš dávvi-
riid. Govaid sáhttá laktit viidáset spealuide 
ohppiid máhttindási mielde; stuorit oahp-
pit máhttet ieža ráhkadit digitála Word-
wall-spealuid. Govaid birra sáhttá maiddái 
čállit: unnit oahppit áddestallet málle miel-

de dávvira nama ja laktet dan govvii, stuo-
rit oahppit fas sáhttet čállit juo cealkagiid. 
Sii, geat leat guhkit áigge lohkan sámegie-
la, sáhttet čállit oanehis máidnasa. Govat 
heivejit maiddái joavkobargui, go oahppit 
sáhttet ráhkadit oktasaš govvagirjji. Hei-
veheapmi heive maiddái oahpahussii, mas 
geahččat sámegielat mánáidprográmmaid, 
nu mo Unná Junná ja Mumenvákki. Oahp-
pit, geat leat eanet hárjehallan sámegiela, 
sáhttet hutkat prográmmas duohta/ii duoh-
ta-čuoččuhusaid, maiddá vástidit dat oahp-
pit, geat eai leat nu guhkkin iežaset sáme-
giela oahpuin. Oahpaheaddji sáhttá bivdit 
ohppiid maid fuomášit prográmmas viht-
ta oahpes sáni, maid de sojahit dahje main 
ráhkadit cealkagiid prográmma geahčča-
ma maŋŋel. 

Dutkamušaid mielde siskkáldas motivašu-
vdna lea dehálaš oahppamis. Oahppi oahp-
pá buoremusat dalle, go oahpahusa láide-
jit oahppi iežas beroštumit. (Huotilainen 
2019, 67.) Vihkkedallan veara lea, leago 
dárbu gárvves diibmoplánii vai sáhtáliigo 
oahppodiimmu hukset ovttas ohppiiguin. 
Vaikko oahppodiimmu temá livččii mear-
riduvvon, de oahppit sáhtále válljet bar-
govugiid. Buot ohppiid sávaldagaid ii 
dárbbaš ollašuhttit, muhto oahpaheaddji 
lea dehálaš guldalit daid. Dákkár bargo-
vuohki nanne ohppiid doaibmivuođa. Jos 
oahppodiimmu doallan válmmaštallama 
haga orru issoras, de ohppiid doaibmi-
vuođa sáhttá maid álggahit nie, ahte oahpa- 
headdji jearrá sis sávaldagaid čuovvovaš 
vahku oahppodiimmuide. Dalle oahpa-
headdjis lea áigi ráhkkanit ja seammás vál-
dit ohppiid fuomášumiid vuhtii. 

Loahpahus

Gáiddusoahpahus gáibida oahpaheddjiin 
erenomáš pedagogalaš dáidduid. Pilohtta-
prošeavtta áigge leat oahppan, ahte geahčča-
laddan, gulahallan eará gáiddusoah-
pahusdoaibmiiguin ja oahpaheddjiid 
skuvlen leat dehálaččat. Oahpaheaddjit 

dárbbašit maiddái áiggi ja báikki, gos sii 
sáhttet lonohallat jurdagiid. Prošeavt-
tas bidjat áiggi veardásašoahppamii, mii 
dáhpáhuvvá juohke vahku káfestallanbot-
tus. Káfestallama ja reaškasa lassin bar-
git sáhttet ságastallat dan birra, mas sii lea 
dan vahku lihkostuvvan, mat čuolmmat 
leat leamašan ja mot daid sáhtálii čoav- 
dit. Prošeakta maid bovde káfestallamii 
guosselogaldalliid, geain lea máhttu dih-
to fáttás, ovdamearkka dihte lohkama oah-
paheamis dahje digitála oahppanbirrasiid 
geavaheamis. Logaldalli bargun lea álg-
gahit ságastallama, muhto oahpaheaddjit 
ieža suokkardallet viidásit, mot sii sáhttet 
heivehit dieđuid iežaset oahpahussii. Bar-
git leat vásihan káfestallama buorrin vuoh-
kin sihke bargoburesveadjima ja maiddái 
iežaset barggu ovddideami dáfus. Vahkko-
saš virtuála deaivvadeami vuođđojurddan 
lea dat, ahte muđui oalle oktonas bargu ii 
orole nu oktonas, go buohkat čoahkkanit 
oktasaš boddui.

Bargiid vásáhusat čujuhit dasa, ahte oahp-
podiimmuid galgá plánet, nu ahte doppe 
leat iešguđegelágan doaimmat. Dalle ohp-
piin lea vejolašvuohta maiddái čuožžilit ja 
lihkadit. Ohppiid motivašuvdna lassána, 
jos sis lea vejolašvuohta váikkuhit oahp-
podiimmuid sisdoaluide. Erenomážit gáid-
dusoahpahusas lea dehálaš, ahte oahppit 
oahpásnuvvet guhtet guoibmáseaset ja sis 
šaddá oktilaš joavku. Giela oahpahallan la-
siha beroštumi kultuvrii ja árbevirolaš dih-
tui. Nuba sámeoahpahus ii mearkkaš dušše 
giela oahppama, muhto dat láide maid-
dái iežas ruohttasiid dovdamii. Okta sivva 
oahppat sámegiela lea gulahallat iežas ád-
jáiguin ja áhkuiguin dahje vilbeliiguin ja 
oambeliiguin sin árbegillii. Ohppiid sisk-
káldas motivašuvdna addá nisttiid sámegie-
la oahppamii. (Helander, Keskitalo & Tu-
runen 2023.) Sámegiela oahpahusa oahppit 
leat golbma geardde eanet sámiid ruovt-
tuguovllu olggobealde gáiddusoahpahus-
prošeavtta mielde (Sámediggi, oahpahus- 
statistihkka 2022). Prošeakta čájeha, ahte 
giela lea vejolaš ealáskahttit maiddái gáid-

dusoktavuođaiguin ja digitála oahppanbir-
rasiiguin ja -materiálaiguin. .

